
Pula-maliboho ea lesokoana
Tšeliso Thakholi

Ho phethehile

Labone, 29 Hlakola- 6 Tlhakubele 2024

Ea behang meja 
fatše Bookameling 
ba Sepolesa sa 
Lesotho, Compol 

Holomo Molibeli o bontši-
tse hore Lesotho le ne le 
le melomong ea SADC 
nakong eo a neng a kena 
ka ofising, eena ‘moho le 
bohle ba entse ka matla ho 
lokisa molao. Ka hona ka-
jeno o motlotlo hore tsohle 
tseo li phethahetse. O buile 
tsena tšebeletsong ea ho 
nehelana ka lesokoana 
ho Mookameli e mocha 
oa Sepolesa Dr. Mahlape 
Morai, mabaleng a Sekolo 
sa Koetliso ea Sepolesa, 
Maseru, ka la 29 Hlakola 
monongoaha.

YES e re bacha ba loanele naha
Nthabeleng Seitlheko

Bacha ba Lesotho 
ba lokela ho kha-
otsa ho qekisa 
baetapele ba lip-

olotiki ‘me ba eme ba loan-
ele ‘nete, hore naha e tsebe 
ho busoa ka nepo. Tsena 
li hlaheletse puisanong le 
Moetapele oa YES, Molefi 
Ntšonyana, ka la 29 Hlakola 
monongoaha.

 O re Naha ea Lesotho e 
ka loka ha bacha ba eona 
ba ka tšoara litaba ka mat-
la, ba sa natse hore ba fuoa 
eng ke mang, kaha a hlo-
kometse hore boholo bacha 
ba lipolotiking ba sireletsa 
baetapele ba bona, leha ba 
fosa hobane ba khaketsoa. 
O re litaba tsena li na le 
litlamorao tse bosula boka-
mosong ba Lesotho.

 O re seo a se bonang ke 
hore batho ba bangata ba 
koaheloa lifahleho ke lint-
lafatso tsa nakoana, ha ho 
ntse ho senyeha lihloliloeng 
tsa naha. O re Basotho ba 
lokela ho sireletsa lihlolilo-
eng hore li be molemong 
oa naha e seng batseteli ba 
ichebileng bo bona.

Ntšonyana o re bothata 
bo tjametseng naha ena ke 
Basotho ba khethang molu-
mo le lerata la lipolotiki, ba 
sa tsepamise maikutlo ho 
se hlokoang ke bokamoso 
ba bona. 

O re ba makaletse komiti 
ea lihloliloeng eo e saleng 
e momela ha e tlameha 
ho bitsetsa bohle ba ikara-
bellang litabeng tsa merafo, 
ka ho lumella hore khoebo 
ea Letšeng Diamond Mines 
e rafe ka thepa ea eona e 
sa sebetse le Basotho, ‘me 
ka ketso eo e tlotse molao o 

tsamaisang taolo ea tšebeli-
sano lipakeng tsa merafo le 
likhoebo tsa Basotho.

 Lengolo la pele le bona-
hala ho le se ea le natsit-
seng komiting e joalo ho-
bane ha ba fumana leha e 
le mohala o bontšang le le 
teng, ‘me lona le ngotsoe ka 
la 12 Hlakola monongoaha. 
O re le kajeno ho ntse ho 
se karabo litabeng tseo hoo 
ba seng ba ngotse lengolo 
la bobeli ka la 26 Hlakola 
monongoaha.

O re sechaba se na le 
thahasello e kholo litabeng 
tsena hobane li tlo ama 
khoebisano le tšebelisano 
‘moho lipakeng tsa bahoe-
bi ba Basotho le melata. 
A re e bang letsatsi la la 4 
Tlhakubele monongoaha le 
ka fihla komiti eo e sa ara-
bela lengolo leo la 26 Hla-
kola monongoaha, ba tl’o 
ba nka ka lechoba, ho ba 

beha kapel’a makhotla a 
molao ka babuelli ba bona.

O re seo a se belaellang 
ke hore ha ho entsoe me-
lao e tla thusa ho sireletsa 
merafo kapa lihloliloeng tsa 
naha e le boima ho batsete-
li, ba matleng ba koaloa 
melomo.

O re se makatsang ke 
hore ‘muso o khutsitse ‘me 
ha ba makale kaha mohoe-
bi eo ba leng seboko ka 
eena e le ea pusong. O re 
ebang Basotho  ba  ba leqe 
ho sireletsa  lihloliloeng tsa 
habo bona  naha e tla  sala 
e se na letho le ka e matla-
fatsang moruong oa eona.

H’a phethela o re e bang 
Basotho ba tlohella litaba 
tsena ho etsahala ka tsela 
ena, ho tl’o bulela batsete-
li monyetla oa ho sebelisa 
lithepa tsa bona ho rafa, 
‘me seo se bolaea khoebo 
ea Basotho.

Molibeli o itse ba lebo-
ha Morena Molimo ea ba 
thusitseng hobane tsohle 
tseo ba li entseng li etsahe-
tse ka lebaka la matla a hae. 
O re ka selemo sa 2017 ha 
qeta ho kena kahar’a Ofisi, 
Lesotho le ne le tonetsoe 
mahlo haholo ke SADC, ‘me 
taba-kholo e ne e le tsamai-
so ea molao. O hlalositse 
hore eena le bohle ba sebe-
litse kathata ho bona hore 
linyeoe tse phahameng li 
sebetsoa ka nepo. A leboha 
Bolaoli ba Sesole ka tšebe-
lisano ‘moho eo bo bileng le 
eona ho tloha ho ba khale, 
bao ba bang ba bona ba 
ileng ba shoela sekhobo sa 
hore ba rera sesole le se-
polesa nakong ba neng ba 
buisana.

A isa teboho e khethe-
hileng ho Molaoli oa Sesole 
Lt. Gen. Letsoela hobane 
o ile a nolofatsa mosebet-
si, kaha o ile a ntšetsapele 
maqhama a neng a le teng. 
O re ba sebelitse ‘moho le 

eena, le Mochochisi e Mo-
holo ho fetisetsa linyeoe 
makhotleng. A boela a leb-
oha Mookameli oa Mautloe-
la ea ileng a kenya letsoho 
le ho amohela tšebelisano 
‘moho lipakeng tsa sepole-
sa le mautloela.

O lebohile Tona-Kholo 
ea mehleng Dr. Motsoa-
hae Thabane ka ho mo fa 
monyetla oa ho okamela 
Sepolesa sa Lesotho, a 
sa sie morao Dr. Majoro 
ea ileng a tla kamor’a hae. 
A leboha le matona ohle a 
sepolesa ka tšebelisano 
‘moho, haholo le teng kaje-
no kaha le na le boikarabel-
lo bo bangata empa le ntse 
le e-na le nako ea sepolesa. 
O re le file sepolesa likoloi 
tse ngata tseo esale e ba 
mookameli a neng a qala ho 
li bona, palo e holimo eo a e 

tsebang ke 10.
Ha bua le mapolesa o itse 

katleho e teng ea rehelloa 
ka motho a le mong ho-
bane ke ea bona kaofela. 
A re tseo ba atlehileng ho 

li phethahatsa e be seema-
hale seo ba tla ikokotlela ka 
sona kamehla, empa moo 
ba ileng ba khibela ba hetle 
morao ho lokisa liphoso. A 
ipiletsa ho bona ho tšehet-
sa Dr. Morai ho feta ka moo 
ba mo tšehelitseng ka teng. 
A mo tšepisa tšehetso ka 
linako tsohle tseo a ka mo 
hlokang ka tsona.

Dr. Morai o lebohile Mot-
lotlehi Letsie III ka ‘muso 
oa hae ka ho mo tšepela 
mosebetsi o moholo oa ho 
ba Mookameli oa Sepolesa, 
‘me a itlama ho sebeletsa 
Basotho ka cheseho, lera-
to le boikarabelo. A leboha 
letona ka bolisa le chebe-
lopele e hloahloa eo kajeno 
ba imonang monoana ka 
tsona, ‘me h’a kena ofising 
tjena o tletse molota hore o 
tla fumana tšehetso ho tsoa 
ho eena. A re leetong la hae 
la mosebetsi o tsamaile tse-
la e monate le e bohloko, 
empa o leboha Morena Mo-
limo ea ileng a mo fa matla 
le tšehetso le hore ebe kaje-
no ke eena pulamaliboho e 

amohelang lesokoana.
A lakaletsa Molibeli boph-

elo bo hlohonolofetseng 
tšebetsong ea hae ea lilemo 
tse 36, ‘me a bontša hore 
lilemong tse peli tseo ba 
sebelitseng ‘moho o ithutile 
lintho tse ngata haholo. A re 
polokeho ea sechaba e et-
soa ke tlhokahalo ea litlolo 
tsa molao, ‘me tabatabelo 
ea bona ke ho bona hore 
tseo tsohle lia phethahala.

A ipiletsa ho litho tsohle tsa 
sepolesa ho khutlisa seriti le 
hlompheho ea sepolesa tse 
seng li le sieo. A ba tšepisa 
liphetoho bookameling ba 
hae haholo tse amanang 
le phahamiso ea maemo 
kahar’a sepolesa. A bontša 
ha ho na le tlhopho-bocha 
e thakhotsoeng mabapi 
le tsamaiso ea sepolesa 
e tla bebofatsa methati e 
lokelang ho lateloa mabapi 
le phano ea bosebeletsi bo 
nang le ponaletso le boiphi-
hlelo. A kopa sechaba ho fa 
sepolesa monyetla oa ho 
khutlisa tšepo e neng e se 
e lahlehile.

Ba iphelisa ka khoebo ea mangangajane

Monghali Mot-
latsi Nteko le 
bacha ba bang 
ba motseng 

oa Ha Nkhema tikolohong 
ea Nazareth, ba ikopantse 
ho phelisa malapa a bona 
ka khoebo ea manganga-
jane. Nteko ea rekisetsang 
Ha Nkhema le Maseru o 
khothaletsa bacha boikopa-
nyo ka morero oa ho iketset-
sa likhoebo ka lintho tse fu-
manehang ha bobebe kapa 
haufi le bona. H’a hlahisa le 
ho tsebahatsa mosebetsi oo 
ba o etsang o li beha tjena:

Bacha ba bangata ha ba 
lumele hore ho na le meseb-
etsi e meng ea matsoho e 
ka ba phelisang, ebile ho 
sa hlokahale hore ba tlohe 
metseng ea habo bona, ba 
tlil’o subuhlellana litoropong 
mona. Ba ka itlhahisetsa 
mesebetsi e fapakaneng ba 
ntse ba le metseng ea habo 
bona. Taba ea bohlokoa ke 
hore bacha ba lokela ho tse-

ba hore ho sebetsa ha se 
ho hiroa feela, empa le ka 
mesebetsi ea matsoho eo 
ba ka itlhahisetsang eona 
ka kopanelo e le ho arolela-
na litsebo ba ka iphelisa.

‘Na itse ha ke qeta ho ba 
le molekane, ka qala ho 
ithuta hore bophelo bo boi-
ma, kaha joale ke lokela ho 
bona hore ke phelisa lelapa. 
Ke ile ka etsa qeto ea ho 
qala mofuta oa khoebo e 
neng e sa tloaeleha ho hang 
mona motseng oa heso, eo 
batho ba bangata ba neng 
ba sa e nahana ea ho betla 
liperekisi ke etsa manga-
ngajane. Mona haeso Ha 
Nkhema liperekisi li ngata 
majareteng le masimong. 

Ke ile ka hlokomela hore 
ha se batho ba bangata 
ba nang le mofuta ona oa 
khoebo. Ke qalile ngoahola 
‘me itse ha ke bona e tsa-
maea hantle, ebile bareki ba 
ka ba baholo e le batho ka 
bo mong le bahoebi ba seng 
ba kae, ka kopana le bacha 
ba bang ba lutseng feela, ka 

ba khothaletsa hore re iko-
panye re rekise manganga-
jane. Sena se ile sa re thu-
sa hore kaha re batla re sa 
tlohe libakeng tse tšoanang, 
ha e mong mangangajane a 
hae a felile ke se ke fetiset-
sa bareki ho e mong.

Taba ena ea ho sebetsa 
ka boikopanyo le ho arole-

lana litsebo tse fapakaneng 
tseo re nang le tsona, e ile 
ea re thusa haholo ho ba ba 
bang ba na le litsebo tsa ho 
phuthela lihlahisoa tsena ka 
tsela eo li tla khahla baji, ha 
ba bang ba tseba ho li ngola 
mabitso ka makhethe. Lit-
sebo tsena re li kopantse 
‘moho ka bokhabane, ‘me 

khoebo ea rona e ntse e 
hola. Ka lebaka la rona ho 
s’o e-na le bacha ba banga-
ta haholo ba seng ba e-na 
le mofuta ona oa khoebo. 
Ka hona ke motlotlo haholo 
ho bona bacha ba haeso ba 
eme ka maoto ho itšoarela 
ka matsoho, ka sepheo sa 
ho itlhahisetsa mesebetsi.

Ntlha e kholo ea bohlokoa 
eo ke ratang ho e hlokome-
lisa bacha ke hore metseng 
moo ba phelang teng, ba 
hlahise mangangajane ka 
bongata e le hore qetellong 
re tle re be le kamphani e 
kholo ea mangangajane. 
Sena se bolela hore e tla 
reka liperekisi ho rona, e 
etse mangangajane. Tlhahi-
so ea mesebetsi ke eo! 

Re boetse hape re na le 
morero oa ho tla pheha li-
perekisi re li tšela libotlolong 
re li rekise. Hape re ntse re 
lohotha ho tla lema lifate tsa 
liperekisi ka bongata, e le 
ho bona hore re rekisa man-
gangajane selemo ho pota, 
e le hore tlhahiso e se ke 
ea fela ebe teng ka linako 
tsohle.

Ke lakatsa ho bona khoe-
bo ena ea rona e holile e 
tseba ho fepela mabenkele 
a maholo kahare le kantle 
ho naha. E kholo eo ke e 
kopang ho bacha ke boi-
kopanyo ka sepheo sa ho 
holisa le ho matlafatsa lik-
hoebo tsa rona. Bacha ba 
ele hloko hore liqholotso li 
ngata mosebetsing ona oa 
rona ‘me ba se ke ba nyaha-
ma ba tsebe hore ke karolo 
ea bophelo, ebile ke khoro 
ea katleho ea bophelo ba 
bona. 

Bacha ha re iqalleng lik-
hoebo tsa lintho tseo re 
nang le matla kapa tse hau-
fi le rona, e le ho qoba ho 
kena litšenyehelong tse ho-
limo tse ka hlokahalang ha 
motho a qala khoebo. 

O phonyoha ka lesoba la nale
Nthabeleng Seitlheko

Morena oa Se-
hlooho oa 
Tebang  le 
T s ’ a k h o l o 

Mafeteng, ebile e le setho 
sa Ntlo ea Senate o  phon-
yohile kahlolo ea lefu  Lek-
hotleng le Phahameng, ka 
la 27 Hlakola monongoaha, 
kamor’a hore a itele kapel’a 
Moahloli ‘Mabatšoeneng 
Hlaele.

Adv. Jafta Thamae eo 
e leng ‘muelli e mocha oa 
moqosuoa kamor’a hore 
a bontše a hloka tšepo ho 
Adv. Khetsi Makhera, ha 
beha kopo ea hore lekhot-
la le mo ahlole ka mohau 
o itse, Mojela o thuntse ka 
kulo e le ‘ngoe feela, ‘me 
hona ke ponts’o ea hore  e 
ne e se ka maikemisetso  
a ho bolaea mofu, , ‘me o 

kopa lekhotla le be mohau 
kahlolong ea hae. 

 Le haeba le ne le ike-
miselitse ho mo fa kahlolo 
ea lilemo tse 20, le mpe le 
e nyehlisetse ho tse 10 ho 
fanyeoe tse hlano.

A bontša hore  Mojela o ile 
a etela lelapa la habo  mofu  
kamor’a ketsahalo  e le ho 
nanabetsa letsoho, empa 
ketso eo ba lelapa ba e lato-
la ‘me le hona joale o ntse a 
e-na le  maikemisetso a ho 
ea lelapeng la Letsie ho ea 
hlahisa hlooho.

 H’a tsoelapele o hlalos-
itse  hore moqosuoa  o 
phela sebakeng se ka ma-
loting  moo tumelo ea boloi 
e phahameng, ka hona o 
ne a utloa hore bophelo ba 
hae bo tsietsing, ha fuma-
na hore eo o ntse a mo ela 
lingakeng. A re ha ho mohla 
moqosuoa  a kileng a hlaha 
kapel’a lekhotla  ka litlolo 
tsa molame sena se bolela 
hore ha se setlokotsebe ka 
hoo a shejoe ka mohau.

‘Muelli oa mofapa-hlooho 
Adv. Lehlanaka  Mafi-
likoane, o hlalositse  hore  
o kopile lekhotla ho fa  eo 
kotlo e boima e le ho etsa  
mohlala  ka eena  le ho a 
mang a marena ebile e le 
thuto  hore ha ho na  motho 
ea phahametseng molao.

 A re joalokaha morena 
ebile e le letsoalloa la Bot-
lotlehi, o ne a lokela e be o 
ile a tseba ho sebetsa taba 
ea mobusuoa oa hae ka 
hloko. A re se entsoeng ke 
Mojela  ha se sesupo sa  ho 
bonts’a ts’oabo lelapeng  la 
habo mofu,  kaha e le tsa-
maiso ea molao  hore  mo-
qosuoa  a ise mats’eliso ho 
ba lelapa la habo mofu.

A re mofu o na lelapa 
‘me o siile mosali  la bana 
bao  ho seng mohla ba tla 
‘mona, ho lehlohonolo  mo-
qosuoa  kaha eena a tla at-
leha  ho bona ba lelapa la 
hae  nakong eo ba il’o mo 
hloela Setsing sa Tlhabollo  
ea Bats’oaruoa. Ka hona ha 

khutla o tla boela a phelela 
lelapa la hae ’me ha ho leb-
aka la hore eo a ka fuma-
nts’oa kahlolo e bobebe.

“Sechaba se nka malebe-
la ho babusi ba bona kapa 
batho bao ba ba etelletseng 
pele, ka hona ha moqosuoa 
a ka fuoa kahlolo e bobebe 
sena e tla ba molaetsa o fo-
sahetseng sechabeng, ka 
hoo lekhotla le fe moqosuoa 
lilemo tse 25 a le Setsing sa 
Tlhabollo ea Bats’oaruoa.” 
Ke Mafilikoane eo.

 Moahloli ‘Mabats’oeneng 
Hlaele, o hlalositse hore 
mabaka a behiloeng ke 
Thamae kapel’a lekhotla  
h’a tsamaisane  le litaba  tsa 
hore Mojela o lumela bolo-
ing, kaha  mofu a sa ka a lu-
mela hore  o fela a tsamaela 
Mojela ngakeng.

“Mofu ha ka lumela  hore 
eo o ntse a mo loea,  empa 
o ile  a kopa eo  ho mo fa 
lebitso la motho ea mo jo-
etsitseng  hore o ntse a mo 
loea, ’me ho ea ka ‘na seo 

se bolela ho itatola.” Ke 
Hlaele eo.

A re joalokaha e le More-
na oa Sehlooho  a bile a 
tsoetsoe Lelapeng la Bot-
lotlehi, tebello ke hore e be 
o tseba haholo ka tsamaiso 
ea sechaba  le hore ho loke-
la  ho sebetsoa joang ntle le 
ho lematsa sechaba, hape 
ke eena ea lokelang  ho 
sireletsa  sechaba  eseng 
ho se hlokofatsa   kapa ho 
se bolaea.

Hlalele o hlalositse a tla 
hula kahlolo eo ea  More-
na Mojela  ea ho fanyehoa, 
kamor’a ho fumanoa a le 
molato oa ho bolaea  ka 
maikemisetso  mobusuoa  
oa hae Ts'enolo  Letsie, ka 
la 18 Mots'eanong 2020 
ka sethunya ka le reng eo  
mofu oa mo loea.

O phethetse ka hore 
kahlolo nyeoeng ena e tla 
oela ka la 21 Tlhakubele 
monongoaha, Lekhotleng le 
Phahameng.

Mokitimi o re ho hlomathisoe melao ea khale

Nthabeleng Seitlheko

Mookameli oa 
Litho tsa Ntlo 
ea Mahosana, 
Mohlomphe-

hi Mamonaheng Mokitimi o 
re paramente e tlameha ho  
hlomathisa melao ea khale  
hore litlolo tsa molao li fele. 
O boletse tsena, tulong ea 
pele ea Ntlo ea Mahosa-
na, kamor’a phomolo ea 
Keresemese, ka la 27 Hla-
kola monongoaha.

 O re o qhololitsoe ke mo-
lao o ntseng o sebelisoa 
ho ahloloa batho ba tsoang 
kantle ho naha, moo  motho 
ha fumanoa a entse tlolo ea 
molao ea ho kena kahara 
naha ka thoko ho molao, a 
ahloloang  selemo Setsing  
sa  Tlhabollo ea Batšoaruoa,  
kapa ho itefella M20.00.

Molao ona o lokela ho 
nyakureloa hore bao ha ba 
le molato ba fumantšoe kot-
lo tse boima, ntlo e lokela ho 
ithuta ka naha ea boahelani 
hore e tšoara matsoa-ntle 
joang, le ho ba fa likahlolo 
tse boima.

O supile hore ba tšoentsoe 
ke tlhekefetso ea motabo e 

etsetsoang basali le banana  
ba phelang linaheng  tseo 
lintoa  li ntseng li etsahala  
joaloka Israel, Congo, Niger 
le South Sudan.  A re basali 
ba hlekefetsoa ka bongata 
linaheng tsena, ‘me ba utloa 
lefatše le khutsitse le sa re 
letho ka sena.  A re ba ntsoe 
leng le Mokhatlo oa Lefatše 
oa Basali ba Baetapele Lip-
olotiking ho tšoela ka mathe 
liketso tsena le hore ho fu-

putsoe le ho tšoara baetsi 
ba tsona.

Ka thoko ho litaba tsena, 
o bontšitse  hore  selemong  

sena ho ketekoa  lilemo tse 
200  Morena Moshoeshoe 
I a ne a nke leeto le  Ba-
sotho  ho tloha Menkho-
aneng, Butha-Buthe ho ea 
Thaba-Bosiu, ‘me ketelo 
ena e fana ka monyetla oa 
boitlhahlobo  hore na ho 
tloha sechaba sa Basotho 
se thehiloe ho fihlela hona 
joale  ke likatleho life tseo 
tse fihletseng.

A re sechaba se lokela 

ho tebisa maikutlo ka tseo 
Morena Moshoeshoe a 
neng a itšepahalletse ka 
tsona, eleng lerato, kutloe-

lo-bohloko le boiketlo. A re 
re lokela ho ba le tsoseletso 
re boe sekoele, ho khutle-
la metheong ea rona re le 
sechaba sa Basotho.

Morena oa Sehlooho oa 
Matsieng, Morena Seeiso 
Bereng Seeiso, o hlalositse 
hore ho hlahlojoa ha melao 
le ntlafatso ea eona ke ntho 
ea bohlokoa, hobane ho 
thusa polokong ea khotso, 
le ho ikamahanya le liphe-

toho tsa hona joale. A re 
melao e mengata e se e le 
ea khale haholo ha e ara-
bele litlhoko tsa sechaba, 

polokeho ea sona le tširelet-
so khahlanong le liketso tse 
bolutu tsa matsatsi ana.

Morena oa Sehlooho oa 
Lioli, Morena Khabasheane 
Masupha, a bontšitse hore 
melao ha e ntlafetse e thu-
sa sechaba ho tsoelapele, 
ho atleha le ho phahama 
moruong hobane ha e fe-
tohe moo batho ba etsang 
ntho eo ba e ratang.

 O bile a ipiletsa ho litho 

tsohle tsa paramente ho 
tšoarana ka matsoho ho 
bona hore melao ea naha 
ea ntlafatsoa.

Mochoboroane o tlisa pososelo
Nthabeleng Seitlheko  

Letona la Bophe-
lo Mohlomphehi 
Selibe Mochobo-

roane o re o tl’o kholi-
sa basebeletsi ba tsa 
bophelo metseng kho-
eli le khoeli, kaha e 
le letsoho le matla le 
sireletsang bophelo ba 
sechaba. Tsena li hla-
heletse puisanong le 
Koranta ka la 27 Hla-
kola monongoaha.

O re ho etsa joalo ke karo-
lo ea ho theolela litšebelet-
so sechabeng, le ho etsa 
hore li fumanehe habonolo, 
etsoe libakeng tse ling ho le 
hole le Litsi tsa Bophelo.

H’a hlalosa o re taba ena 
e tl’o thusa sechaba se 

nang le lesisitheho ho ea 
litsing tsa bophelo, kaha 
bathusi ba bona e tla be e le 
batho ba nang le khotso ba 
fumanang litsieane.

O re o tl’o matlafatsa 
marena, makanselara le 
babusi ba litereke e le hore 
mafu a loantšoe le ho thi-
beloa metseng. O re ha 
mafu a thibeloa kahar’a 
sechaba ka ho se fa tsebo, 
litšoaetso e tla ba pale ea 
maobane.

 A re Basotho ke bona ba 
tl’o sebetsa Sepetleleng sa 
Maseru se tl’o buloa haufin-
yane. A re leha ho le joalo, 
e le ho ba thakela ka male-
bela, haholo-holo tabeng ea 
ho sebelisa ‘technology’ ho 
tla ba le litsebi tsa Machina 
tse tla sebetsa le bona, ho 
fihlela ba se ba se ba tseba 

mosebetsi. 
A bontša sepetlele sena 

se qaliloe ho ahoa ka sele-
mo sa 2021, ‘me tebello ke 
hore kotareng ea pele ea 
selemo sa lichelete sa be 
se phethetsoe, kaha ba tšo-
eroe matsoho ke tlhokaha-
lo ea motlakase. A re setsi 
se tla sebeletsa batho ba 
450,000 ho latela bongata 
ba sechaba sa Maseru.

O re ba bile le qholotso 
tsa bosebeletsi bo seng bo-
tle Litsing tsa Bophelo,’me 
ba lokela ho tloha boemong 
boo. A re hona joale naha ea 
Lesotho e na le li ‘Lab’ tse 
peli tse ananetsoeng e le 
tsa machaba, tsona ke tsa 
Motebang le Butha-Buthe.

 A re naha e ntse e na le 
mokoloto naheng ea boa-
helani, moo ba rekang litše-

beletso tsa bophelo teng, 
kaha bakuli ba isoang teng 
ba le bangata.

 A re litsing tsohle tsa 

naha ba tl’o eketsa lingaka 
tse tla sebetsa sechabeng 
le ho bona hore litsi li sebet-
sa bosiu le motšeare.

Lefu la Lefuba ke qholotso
Nthabeleng Seitlheko  

Lefu la Lefuba 
ke qholotso e 
tjametseng lina-

ha tsa Afrika, haho-
lo ho bolaea banna 
kaha ho fumanehile 
hore boholo ke bona 
ba tšoaroang ke lefu 
lena. Tsena li boletsoe 
ke Molula-Setulo  oa 
National African Par-

liamentary Committee 
of Health (NEAPACOH) 
Mokhothu Makha-
lanyane, ka la 27 Hla-
kola monongoaha.

O re linaha tse 27 tseo e 
leng litho  tsa mokhatlo ona 
li tl’o sheba  mekhoa  ea ho 
rarolla mathata a tobaneng 
le litaba tsa Lefuba, hore li 
ka rarolloa joang ho ipapisit-
soe le maemo a bophelo a 
bonahalang a ntse a eketse-
ha a lefu lena.  O re banna 

ke bona ba tšoaroang ke 
lefu lena ka lipalo tse holimo 
ho feta tsa basali.

 O re se etsang hore both-
ata bona bo hlahelle ke ho-
bane banna ba lesisitheho 
ho hlahlobela mafu, le tše-
beliso e holimo ea moth-
amahane le koae. A re litho 
tsa paramente ka likomiti 
tsa litaba tsa bophelo li tl’o 
shebana le litharollo le ho 
thakelana ka malebela to-
antšong ea lefu lena.

 O re ka nako e telele es-

ale litaba tsa Lefuba li seb-
etsoa ka tsela ea botsebi ba 
lingaka tsa barutehi, empa 
ho sihelletsoe ka thoko lin-
gaka tsa meetlo kapa setso.  
A re ba bone ho le bohlokoa 
hore  mafu a mang e le lina-
ha ba  lokela ho kenyeletsa 
botsebi ba batsoaki ba litla-
ma e le ho tlatsetsa kala-
fong ea mafu.

Dr.  Leyla Abdullahi, leb-
itsong la Mookameli oa 
AFIDEPC, o bonts’itse hore 

boithuto bo supa ha 57% 
lekholong ea banna ba  ile 
ba fumanoa ba e-na le Le-
fuba liphuphutsong tsa sele-
mo sa 2021. A re bothata 
bona bo lokela ho fetoha 
kaha qetellong ho ka ama 
bophelo bo botle ba ‘m’a le 
lesea, ka hona ho bohlokoa 
hore e le linaha tsa Afrika  

ba khokhohanye puo ho 
tšohla liqholotso tsa litaba 
tsa bophelo tse tobaneng le 
sechaba sa Afrika.

Ho sa le joalo, ‘moka 
ona oa linaha tsa Afrika 
oa maparamente a sheba-
neng le litaba tsa bophelo, 
o tšoaroa selemo le sele-
mo ‘me o fumana Naha ea 
Lesotho e se e hatetsepele 
toantšong ea Lefuba, kaha 

Lekala la Bophelo ka ba 
amehang ba ne ba potoloha 
naha ka bophara  ho fana 
ka litšebeletso tsa tlhahlobo 
ea Lefuba.

Litsing tsohle tsa bophelo 
pele mokuli ofe kapa ofe a 
fuoa litšebeletso o hlahlojoa 
lefu leo ka mokhoa oa lipot-
so, e bang matšoao a utloa-
hala a le teng o fumantšoa 
thuso hang.

Emisang thekiso ea mobu oa temo
Nthabeleng Seitlheko  

Letona la Temo 
le Phepo e 
N e p a h e t s e n g 

Mohlomphehi Thabo 
Mofosi o re o ithutile 
liqholotsong tsa sele-
mo se fetileng, ‘me o 
tl’o phahamela mapo-
qo monongoaha hore 
Basotho ba fumane 
menontša le lipeo ka 
nako. Tsena o li bolele-
tse Koranta, ka la 27 
Hlakola monongoaha.

 O re  kaha lekala le reka 
Afrika Boroa, o lemohile 
hore o lokela ho reka pele 
ho lihoai tsa Afrika Boroa 
kaha ha a reka hong le tso-
na, bahlahisi ba etsa ‘met-
la-khola. A re kaha ba ithuta 
ka  liphoso Basotho  ba tse-
be ba ikemiselitse ho  fana 
ka litšebeletso ka nako.

O re Naha ea Lesotho e na 
le mobu o manoni, o ka at-
lehisang  temo ka hona Ba-
sotho ba tsitlallele ho  kena 
temong, hobane ke karolo 

ea tlhahiso ea mesebetsi le 
kholo ea moruo.

“Leano la  ‘muso  ke ho 
bona hore Basotho ba ba 
boemong  ba ho itlhahisetsa 
lijo  e le ho fenya tlala le bo-
fuma.” A rialo.

O re tlhahiso ea lijo e ka 
fenya tlhokahalo ea meseb-
etsi  kahar’a naha, ka hona 
ho bohlokoa hore batho ba 
etse temo-kopanelo moo 
ea nang le mobu a ka ko-
panelang temo le ea se 
nang ona, hobane seo se 
ka anetsa litaba tsa boiph-
eliso. A re ha ho na temo 
e ka atlehang motho a sa 
tšehetsane le ba bang hore 
a fihlele seo a se hlokang, 
ka hoo ho bohlokoa hore 
Basotho ba loanele ho kena 
temong e kopanetsoeng.

 Mofosi o re ha ba hloke 
ho bona masimo a letseng, 
Basotho ba  kene temong, 
ba se ke ba rekisa  mobu 
oa temo kaha lefats’e le 
khothaletsa boiphepo ba 
linaha. Mobu oa temo ke 
letlotlo le tlamehang ho ba-
balloa ka linako tsohle.

Lekala la Temo le abetsoe 
M1.3 Billione monongoaha, 
‘me ho tla bonahala hore na 

temo ea Mariha e tla atleha 
kapa che.

Se seng sa lihoai, Ra-
phael Ramashamole o  tho-
holelitse ‘muso ka ho tšoara 
ka thata litabeng tsa temo, 
kaha ho se na sechaba se 
ka phelang ka thoko ho li-
jo,le hoja ba tšoenngoa 
ke maemo a phetoho ea 
leholimo, le komello e le 
ngata ‘me seo se etsa hore 

mosebetsi oa bona o that-
afale le hore e le lihoai ba 
nyahame.

“Ntho e nyahamisang 
ke tlhokahalo ea manyolo 
le lipeo tseo e reng leha li 
le teng e be li fumanoa ka 
seoeso-oeso. hoo ho ama 
tlhahiso.” A rialo.

 O re ba liehile ho kenya 
lipeo mobung hobane ba sa 
fumane manyolo ‘me ba sit-

iloe ho ba le tlhahiso e khot-
sofatsang.  A re ha batho 
ba pusong ba ichebile bo 
bona ha ba hlokomele hore 
seo se nonyetsa kholo ea 
moruo, ntlafatso ea secha-
ba le tlhahiso ea mesebetsi.

 H’a phethela o re seo ba 
se hlokang ke hore lipeo le 
manyolo li fihle ka nako ho 
bona molemong oa tlhahiso 
e atlehileng ea lijo.

Sechaba se hloka lintlafatso
Sechaba sa Ha 

R a m a b a n t a 
Mokotleng, se 

pulufaletsoe le ho 
lahleheloa ke tšepo 
ke tlhokahalo ea lint-
lafatso haholo tsela e 
hokahanyang metse e 
mabapi. Tsena li bolet-

soe ke Morena Seko-
ala Api, puisanong ka 
mohala le Koranta, ka 
la 27 Hlakola monon-
goaha.

O re  ba tobane le liqho-
lotso tse matla  joaloka ho 
nka bafu ka mampara ho ba 
isa polokelong ‘me ba se ba 
khathetse, kaha ntho ena e 

le ea nako e telele, ba llile 
ba eme fela ha ho nko ho 
tsoa lemina. O re  ba ntse 
ba bona ha ho etsoa lintla-
fatso  libakeng tse ling ho 
se motho ea reng letho ka 
bona.

  Api o re metse ea bona 
e hole le litšebeletso joalo-
ka Litsi tsa Bophelo le  tse 

ling.  A re tsela ea letšoana 
ke toro ho baahi, kaha le ea 
lehlohlojane e le bothata, 
‘me boemo bona bo beha 
bophelo ba basali le banana 
tlokotsing  ea ho ba mahlat-
sipa a tlhekefetso, hobane 
ba nka maeto a malele ho 
fihla litšebeletsong.

 A re boemo bona bo 

Nthabeleng Seitlheko  
hlobaetsang bo bakela ba-
tho le khatello ea  maikutlo  
e etsang hore boholo ba 
batho ba furalle le sebaka.  
A re ka linako tse ling ba-
tho ha ba le sieo  motseng 
ho na le mofu, ba lokela ho 
emelana hore ba tsebe ho 
phutha mofu. A ipiletsa  ho 
‘muso ho ba pelo tlhomo-
hi  ho sechaba  seo a se 
busang  hore se etsetsoe 
lintlafatso  se tsebe ho una 
molemo oa likhetho.

Mokanselara Rethabile  
Lenea,  o itse ha ho seo 
ba ka se etsang hobane 
ba amohiloe matla a ho se-
beletsa Basotho, ho etsa 
lintlafatso ka theolelo ea 
matla sechabeng. O re ha 
ba na chelete ea ho thuset-
sa ba tšepetse ‘musong o 
moholo.

 O re ba sebetsa ‘moho 
ho leka ho intlafaletsa empa 
bothata e le tlhokahalo ea 
mesebetsi, kaha batho ba 
bang ba sitoa ho ntša che-
lete hore ba iketsetse.

H’a phethela o re sechaba  
se hloka lintlafatso e bang li 
sa etsahale  pusong ena ba 
tla be ba phoqehile. A re ba 
ile ba roma  moparamente  
oa habo bona ho bua ka lita-
ba tsena kahar’a ntlo, empa 
ho ntse ho se likarabo tse 
kholisang.

M o B  K i d d s 
e d u t a i n m e n t

Puzzle MOB Puzzle MOB 92-4524

Energy Flow
The main source of energy in almost all ecosystems is the Sun’s energy. As energy 

moves through the ecosystem, much of it is lost at each feeding level as heat. This is the 
main reason why few food chains have more than five feeding levels. Diagrams called 
energy pyramids are used to show the flow of energy from one feeding level to the next in 
a food chain. Most ecosystems have more than one food chain. Food chains overlap and 
connect to form a food web.

Recycling Nutrients
Water, carbon, nitrogen, and other elements constantly circulate through an ecosystem. 

Carbon and oxygen from carbon dioxide as well as nutrients from soil enter into plant 
tissues. When consumers eat the plants, the nutrients enter the consumers’ tissues. Con-
sumers that are eaten transfer the nutrients on to the predator at the next feeding level. 
Consumers that are not eaten die and transfer nutrients in their decaying tissues to the 
decomposers that feed on them. The decomposers recycle these nutrients back into the 
ecosystem. They transfer the nutrients back into the soil and air, where the nutrients be-
come available to producers.

DID YOU KNOW?DID YOU KNOW?

M o B  K i d d s 
e d u t a i n m e n t

Across
1. Mulberry
2. Lined with trees
3. Negative debate side
4. Architect
5. Pained expression
6. Nimble quality
7. Long-winded
8. Moslem weight
9. Gp. pursuing pushers
10. James's creator
11. Henry Fonda film
12. Fuel
13. Donation
14. Busy as __
15. Stitch up a torn seam, e.g.
16. Hereditary
17. Certain hormones
18. Distraught
19. ___ in "uncle"
20. Rang out

The ecosystem
An ecosystem is made up of all of the living and nonliving things in an 

area. This includes all of the plants, animals, and other living things that 
make up the communities of life in an area.

SOLUTION 92-4523

21. R. E. Lee's cause
Down
1. ''___ in every garage''
2. Had a pizza
3. Instance, in Paris
10. Antigone's sister
15. Peleg's son
16. Sun Devil's sch.
22. Professional slang
23. Scottish port
24. Mozart movements
25. Boy singer of the 30's
26. Some QB protectors
27. Hosp. hot spot
28. Try to unearth
29. Officer Candidate Sch.
30. French marshal in Napoleonic Wars
31. Finger-pointer
32. Official order
33. American astronomer
34. "The ___ a ass": Dickens

35. Conqueror of Valencia in    	
      1094
36. Bric- --
37. Junior and Senior
38. Socialite Maxwell
39. That señorita
40. Rtes. for bikes

41. Most-used edition: Abbr.
42. Absolutely not32. Farm    	
      field unit
33. Hammer, in a way
34. Wing: Fr.
35. Printers' measure
36. Scale member

LDF e thatafatsa MohopeTšeliso Thakholi

Mojaho oa ho 
hapa Mohope 
oa Liki e Kho-

lo ea Vodacom o ntse 
o thatafala kamor’a 
hore Sehlopha sa LDF
se tsoe ka lesoba la
nale, ka ho hlohlora sa
Lioli mapheo ka thupa
e bohloko ea 1-0, seo
e sa  leng  se eteletse
pele loko ho tloha ka
khoeli ea Pherekhong
monongoaha. Papa-
li ena e ne e bapalloa
Lebaleng la Ha Ratjo-
mose, Maseru ka la 24
Hlakola monongoaha.

Lioli e neng e le maemong 
a pele kamor’a ho bapala 
lipapali tse 19, e hlola tse 
13, e bapala ka ho lekana 
ho tse ‘ne ea lahleheloa ke 
e le ‘ngoe, e se e theohetse 
boemong ba bobeli ka lint-
lha-kholo tse 46, ha Matla-
ma eo e ntseng e tseka Mo-
hope oa Liki le Lioli e lutse 
sa maratsoana maemong a 
pele kamor’a ho bapala ka 
seahlolo sa 1-1 le Lifofane. 
Lioli e  behiloe merebele 
habohloko boemong ba bo-
raro ke bompoli ba ntseng 
ba loanela ho sireletsa se-

kola e leng Bantu. Boemong 
ba bone ke LMPS ‘me LDF 
ka ho hlola Lioli e matlafal-
itse maemo a eona lokong 
ka ho atamela ho tsona ha-
holo ka ho  nyolohela mae-
mong a bohlano. 

Papaling ena khalala ea 
LDF, ebile e le mohlaba-lint-
lha Tšepo Toloane ke eena 
ea ileng a hlabela LDF ntlha 

ea tlholo. 
Mokoetlisi oa LDF Mongh-

ali Motheo Mohapi, ha a bua 
kamor’a papali o itse o ratile  
lihlopha tsena ka bobeli ho 
latela ka moo li neng li ba-
pala bolo ka matla ka teng. 
“Ke ratile moea o motle oo 
ho neng ho bapaloa papali 
ena ka ona. Le liphoso tse 
bileng teng ka lebaleng ka 

mona ke tseo motho o ka 
reng ke tsa bolong.” O bo-
letse joalo a bile a eketsa 
ka hore e bile papali e it-
samaetseng hantle haholo, 
e se nang lintho tse ngata 
tseo batho ba bang ba neng 
ba li nahana. 

Potsong ea hore na haele 
mona ho bonahala hore pa-
pali e ntse e fetoha, ‘me Lioli 

e na le monyetla oa ho hapa 
liki, na ebe a ka reng? Moth-
eo o itse eena ke motho ea 
hlomphang litaelo, o ntse a 
lutse holima seo e saleng a 
se fuoa e le thomo ea hore 
a khutlise seriti sa Lioli. “’Na 
ke khutlisa seriti sa Lioli 
tsohle li tla latela, hore na ke 
life ha re eme re shebelle.” 
Ke Mohapi eo. 

Lehohla e ntse e le mokoetlisi oa Swallows
Tšeliso Thakholi

Kamor’a hore 
Mokoetlisi oa 
Sehlopha sa 

Bolo ea Maoto sa 
Swallows, Mongha-
li Shalane Lehohla 

a khetheloe ho ba 
mokoetlisi oa nakoana 
oa Sehlopha sa Naha 
sa Basali sa Mehalal-
itoe, botsamaisi ba 
Swallows bo tiisitse 
hore ha ho moo a eang, 
e ntse e le mokoetlisi 
oa Sehlopha sa Swal-
lows, ‘me o tla ‘ne a 

tsoelepele ka meseb-
etsi ena e le ‘meli. 

Sena se tla kamor’a hore 
ba bang ba batšehetsi ba 
sehlopha ba bontše ngon-
goreho ea bona ea hore h’a 
se a tlil’o etsa mesebetsi e 
‘meli, ebileng e leng boima 
ha kana, a ka ‘na a qetella 
a  sitoa ho phetha thomo 

ea hae, eo a filoeng ke bot-
samaisi ea ho khutlisetsa 
sehlopha boemong ba lihlo-
pha tse kholo tsa Premier, 
le ho bona hore o aha se-
hlopha se tla phela nako e 
telele. Pelaelo e ‘ngoe e ne 
e le hore a ka ‘na a iphuma-
na  a sekisetsa sehlopha se 
seng, e se ka maikemiset-
so empa e le ka lebaka la 
mosebetsi o boima oo a o 
jarisitsoeng. “Ha ho motho 
ea ka sebeletsang marena 
a mabeli.” Ba rialo.

Ba boetse ba bontša hape 
hore hajoale sehlopha se 
boetse se bonahala se sa 
bapale hantle ho hang, ‘me 
se sa tsoa lahleheloa ke li-
papali tse peli tsa  bohlokoa 
ka tatellano, e leng moo se 
ileng sa hloloa ke Qoaling 
Highlanders ka 1-0 le ho 
shapuoa ke Majantja  4-2. 
“Na ebe h’a se a sebetsa 
mesebetsi e ‘meli, ha se 
moo sehlopha se tlang ho 
tsubella ho ea tlaase  le ho 
feta?” Ho botsa batšehetsi.

Puisanong le Raliphat-
lalatso oa Sehlopha sa 
Swallows, Monghali  Re-
thabile Ramokotjo   ka la 
27 Hlakola monongoaha, 

o boletse hore ho kheth-
oa ha mokoetlisi oa bona,
ho ea koetlisa ha nakoana
Sehlopha sa Mehalalitoe
ke tlotla e kholo ho bona le
ho sehlopha, kaha ke hona
moo a il’o  boela a eketsa
litsebo tse ncha, tse tlang
ho matlafatsa  sehlopha. A
tiisa hore sena se tlil’o thusa
haholo ho holisa sehlopha.
A re mokoetlisi ha ho na
moo a tlang ho sekisetsa
sehlopha, ‘me o tla ‘ne a
tsoelepele ho etsa moseb-
etsi oa hae ka tsela eo a
tloaetseng, ‘me ha ho na ho
ba le phethoho ea letho. A
tiisa ‘nete ea hore hajoale
sehlopha se ntse se sa seb-
etse hantle, empa a bontša
hore ke nakong ena e thata
eo batšehetsi ba lokelang
ho tšoarana ka matsoho
le mokoetlisi ‘moho  le se-
hlopha, e le hore se tle se
tsebe ho fihlela katleho.
Sehlopha sa Swallows se
theohetse maemong a bone
kamor’a ho hloloa ke Ma-
jantja ka 4-2, ‘me se bape-
tse lipapali tse 14, sa hlola
tse tšeletseng sa lahleheloa
ke tse hlano se na le lintl-
ha-kholo tse 21.

Raliphatlalatso oa Sehlopha sa Swallows, 
Monghali  Rethabile Ramokotjo

Sehlopha sa Naha sa 
Bolo ea Maoto ea 
Basali sa Mehalalitoe, 

se neng se arotsoe ka me-
khahlelo e ‘meli e leng Mehal-
itoe Team B le Mehalalitoe, se 
ile sa tsoelapele ka katleho e 
kholo Lipapaling tsa Machaba 
tsa setsoalle le lihlopha tsa 
Naha ea Eswatini, Lebaleng 

Mehalalitoe lipapaling tsa setsoalle
la Bambatha, Maseru, ka la 24 
ho isa la 25 Hlakola monon-
goaha.

Puisanong le Ofisiri ea 
Liphatlalatso ea LeFA, Mongh-
ali Mikia Kalati o boletse hore 
morero o moholo oa lipapali 
tsena ke ho sebelisa Festere 
ea FIFA (FIFA Window) ho 
qalella ho lokisa libapali tsa 
Sehlopha sa Naha sa Meha-
lalitoe, bakeng sa lipapali tsa 
sona tsa machaba. Ka holimo 

Ba Rugby ba nkhisetsana 
mahafi

Boiphihlelo le lineo tsa 
papali ea Rugby li ile 
tsa hlahella, nakong 

eo lihlopha tse fapakaneng tsa 
papali ea Rugby tsa banna le 
basali li neng li nkhisetsana 
mahafi, mokhahlelong oa pele 
oa lipapali tsa liki tse bulang 
selemo se secha sa lipapali. 
Lipapali tsena li bile Motebong 
oa Sesole, Makoanyane ka la 
24 Hlakola 2024.

Ha li qala li thakhoha sehlo-
pha se tummeng haholo ka 
papali ea sona e tsoileng mat-
soho sa banna sa Liqhomane, 
se ile sa rabella ntle ho qene-
helo NUL Spears ka phafa ea 
44-5, Academy Rugby Club ea 
teteka Mabita Gorillas ka 70-0. 
Haele ka ho basali Liqhomane 
e ile ea etsa limaka ka ho ha-
lala NUL Spears ka ho e shapa 
26-0.

Ho ea ka moetapele oa se-
hlopha sa NUL Spears, Keket-
so Letawana ba hlokometse 
hore papali ea rugby e sa ntse 
e le ncha haholo bakeng sa 
basali, ‘me ha e-s’o tloaele-
he haholo. Ka hona, a re hoa 
lokeleha  hore ho tsuoe ka 

likanta tsohle tsa naha, ho 
jala molaetsa ka papali ena e 
nkoang e le kotsi empa ho se 
joalo. A re kaha boholo ba liba-
pali tsa bona e sa le batho ba 
bacha, seo ba se shebileng ha-
holo ke ho thusa libapali hore 
ba tsebe ho matha ka bolo han-
tle, ho neheletsana ka eona le 
ho tseba hore na o neheletsa 
motho oa habo bolo a le ho 
kae.

A tiisa hore leha ba ntse ba 
holisa papali ea rugby ea basa-
li, ba boetse ba lokisa sebapali 
hore se be le boitšepo, ba tse-
be le melao kaha e le mengata 
haholo molemong oa ho sire-
letsa bophelo ba libapali. “Ha 
selemo sena se fela ba bacha 
ba fihla ba tla tseba ho amohe-
la papali ka pele kaha ho tla be 
ho e-na le ba seng ba e-na le 
leseli.” A rialo.

Letawana a hlalosa hore ba 
eme ka thata ho aha papali 
ea basali ea rugby  kahare ho 
NUL, le hoja qholotso e kholo 
e le hore selemo le selemo ba 
amohela libapali tse ncha se-
hlopheng ka lebaka la hobane 
ba khale ha ba qeta ho phethe-
la lithuto tsa bona ba le mahae, 
ebe selemong se hlahlamang 
ba qala sehlopha se seng  se-
cha hape.  

A supa hore ba lokela ho tšo-
arana ka matsoho le lihlopha 

tse ling, ho bona hore papa-
li ea basali ea rugby ea hola 
selemong sena kaha liki e se 
e qalile. “Lihlopha tse ling ha li 
na lihlopha tsa basali, ‘me seo 
se lia moea lihlopha tsa basali 
kaha liki ea bona e fela kapele 
haholo. Le hore sena ha se ba 
tlisetse kholo e ntle ea papali.”  
A thetha ka ho ipiletsa ho ba-
nana le basali hore ba ke ba 
leke ntho e ncha, e leng ho ba-
pala  papali ea rugby ea basali 
kaha e le monate, ‘me e bile e 
ntse e tšoana le lipapali tsena 
tse ling.

O ile a babatsa le ho leb-
oha kampani ea mehala ea 

Econet-Lesotho kaha e le eona 
e tsoileng tjaro ho tšehetsa li-
papali tsa rugby. A hlokomeli-

sa tse ling ho nka mohlala oo 
o motle oa ho holisa papali ea 
rugby kahare ho naha.

ho tsohle, a re lipapali tsena 
li ne boetse li hlophiselitsoe 
ho mema Basotho ho tla ba 
‘moho le sehlopha ho tla hopo-
la le ho isa hlompho ea ho 
qetela ho Mokoetlisi oa Sehlo-
pha sa Mehalalitoe, Monghali 
Pule Khojane ea ileng a time-

la kamor’a bokulo ba nako e 
khutšoanyane kamor’a khoeli 
sehlopha sa hae se khutletse 
boikoetlisong.

A re lipapali tsena li sibollo-
tse libapali tse ngata haholo 
tsa bolo ea basali, kaha ho ne 
ho e-na le Mehalalitsoe Team 
B e bopiloeng ka lihlopha tsa 
Liki ea Basali ea Women Su-
per League, ‘me sena se tlilo 
thusa ho matlafatsa sehlo-
pha. A re monyetla ona ke oa 
bohlokoa haholo hore libapali 
li tloaele ho bapala lipapali tsa 
machaba tsa setsoalle khafet-
sa, e le hore ha sehlopha se 
seholo se bapala litlholisano 
tsa machaba ho be bonolo ho 
bakoetlisi ho etsa khetho.

A re leha ba itokisa ho se na 
litlholisano tse itseng, papaling 
ea bona ea pele Mehalalitsoe 
Team B e ile ea pitikisa lehe le 
Sehlopha sa  Ngingzini sa Es-

Tšeliso Thakholi

Tšeliso Thakholi

watini, ha letsatsing le hlahla-
mang Mehalalitoe ebile matla 
empa ea hloloa ke Young Buf-
faloes  ka 2-0.

Ho sa le joalo, Kalati o bile 
a tiisa hore Mokoetlisi oa Se-
hlopha sa bolo ea Maoto sa 
Swallows, Shalane Lehohla 
o khethiloe e le motlatsi oa 
nakoana oa Sehlopha sa Me-
halalitoe ho koala sekheo sa 
mokoetlisi ea sa tsoa timela, 
‘me motlatsi oa hae ke Mongh-
ali Tjamela Tjamela. A re Lefa-
pha la Bokoetlisi lona le e eme 
tjena; Mohaila Letseka, Maile 
Mokoena ho tsoa sehlopheng 
sa Lijabatho Ladies, mokoet-
lisi oa lithibathibane ke Mas-
watsi Masopha le Thakane 
Senatsi ho tsoa ho Kick4Life 
ea tlalehoang e le e mong oa 
bakoetlisi ba banyenyane ha-
holo kahare ho Liki ea Basali 
ea monongoaha.




